
ਪੋਰਸ਼ੀਆ-:ਡਿੱਗਾਂ ਮੈਂ ਕਿਓਂ ਗੋਡਿਆਂ ਪਰਨੇ

ਜੇ ਬਰੂਟਸ ਸਾਊ ਬਣ ਜਾਵੇ?

ਸ਼ਾਦੀ ਦਾ ਕੀ ਮਤਲਬ ਇਹੋ,

ਦਿਲ ਤੁਹਾਡੇ ਦੀ ਜਾਨਣ ਦਾ

ਕੀ ਏਨਾਂ ਹੀ ਮੈਂ ਹਾਂ?

ਕੱਠੇ ਖਾਈਏ, ਗੱਪ ਸ਼ੱਪ ਕਰੀਏ,

ਸੇਜ ਮਾਣੀਏ ਤੇ ਸੌਂ ਜਾਈਏ?

ਭੋਗ ਵਿਲਾਸ ਦੀ ਹੱਦ ਤੱਕ ਹੀ

ਜੇਕਰ ਹੈ ਟਿਕਾਣਾ ਮੇਰਾ,

ਪੋਰਸ਼ੀਆ ਫਿਰ ਕੋਠੇ ਵਾਲੀ,

ਬੇਗ਼ਮ ਫਿਰ ਕਿਉਂ ਆਖੋਂ ਮੈਨੂੰ?

ਬਰੂਟਸ-:ਤੂੰ ਹੀ ਅਸਲੀ ਬੀਵੀ ਮੇਰੀ,

ਮਾਨਯੋਗ ਤੇ ਬੜੀ ਪਿਅਰੀ

ਏਨੀ ਨੇੜੇ ਏਨੀ ਪਿਅਰੀ

ਜਿਉਂ ਲਹੂ ਦੇ ਸੂਹੇ ਕਤਰੇ

ਗ਼ਮ ਦੇ ਮਾਰੇ ਦਿਲ ਨੂੰ ਮੇਰੇ

ਜੋ ਧੜਕਾਈਂ ਰੱਖਦੇ।

ਪੋਰਸ਼ੀਆ-:ਜੇ ਇਹ ਸੱਚ ਹੈ ਤਾਂ ਦੱਸੋ ਮੈਨੂੰ

ਕੀ ਲਕੋਇਐ ਰਾਜ਼?

ਮੈਂ ਮੰਨਦੀ ਹਾਂ ਮੈਂ ਹਾਂ ਔੋਰਤ,

ਪਰ ਉਹ ਔੋਰਤ

ਜੋ ਸਾਮੰਤ ਬਰੂਟਸ ਪਰਣਾਈ;

ਉਹ ਔਰਤ ਜੀਹਨੂੰ ਜੱਗ ਜਾਣੇ,

ਕੇਟੋ ਦੀ ਧੀ ਅਖਵਾਵੇ-

ਐਡੇ ਘਰ ਦੀ ਧੀ ਧਿਆਣੀ,

ਐਡੇ ਘਰ ਦੀ ਵਹੁਟੀ

ਕਿਉਂ ਹੋਵੇਗੀ ਥੋੜ੍ਹਦਿਲੀ ਉਹ

ਬਾਕੀ ਰੰਨਾਂ ਵਰਗੀ?

ਰੱਖੂੰ ਸਾਂਭਕੇ ਰਾਜ਼ ਜੋ ਦੱਸੋਂ,

ਏਨਾ ਜਿਗਰਾ ਹੈਗਾ;

